
Uunga siunnersuut: Kalaallit Nunaata Aatsitassarsiornermi 

Aningaasaateqarfia pillugu Inatsisartut inatsisaata 

allanngortinneqarneranik Inatsisartut inatsisaat. 

(Aningaasaqarnermut Nunamullu Namminermut Naalakkersuisoq) 

Inuit Ataqatigiit sinnerlugit Naalakkersuisut siulittaasuata Aatsitassanut 

Aningaasaateqarfiup inatsisaata allanngortinneqarnissaannut 

siunnersuuteqarneranut quvugut. Imalu isummerfigaarput. 

Aningaasaateqarfiup aningaasatigut katersaqalernissaa anguniarlugu 

iliuuseqarneq assorujussuaq qujarupparput, paasisarput naappertorlugu 

maannakkutut ingerlaannaruni aningaasaateqarfiup aningaasanik 

isaatitsinissaralua amigartooruteqarnermik kinguneqaratarsinnaammat 

Naalakkersuisunit siunnersuutaavoq aningaasaateqarfik Naalakkersuisunit 

aqunneqarallalissasoq. Anguniagaavoq aningaasaateqarfiup 

aningaasartuutaannik annikillisaaneq. Taamatullu aqutsigallarneq 

aningaasaateqarfiup naammattumik aningaasaateqalernissaata tungaanut 

Naalakkersuisut aqutsigallarniarnerat Inuit Ataqatigiinniit tamakkiisumik 

taperserlugu oqaatigissavarput. 

Nunatta aatsitassarsiorluni ingerlatsinerup kingunerisaanik 

iluanaaruteqalernissaa nunatsinni assut isumalluaataavoq, isumalluarnerli 

annertuumik unammillernartoqarpoq, maannamut aatsitassarsiorfiit ingerlasut 

eqqarsaatigissagaanni ajuusaarnarpoq nunatsinnut aningaasanik 

isaatitsissutaanera annertugisassaanngimmat, ilaatigut aatsitassarsiorfiit 

ukiorpanni ingerlareeraluarnerisa kingorna isumallualussinnarnermik 

ingerlasoqarneranik oqaatigisariaqarmat, taamaammat maani Inatsisartuni 



 
Naalakkersuisunilu ilaasortaasugut annertuumik inatsisitigut 

aatsitassarsiorfiusut ingerlanerini iluanaarnerusinnaanerput siunissami  

qularnaarlugulu iluarsiivigissallugu pisussaaffeqarpugut. 

Siunnersuummi tunngavilersuutaasut ilagaat ukiuni arlalinni suli 

aningaasartuutit aningaasaateqarfiup iluanaarutissaaniit qaffasinnerunissaat 

nalilerneqarmat, taamatullu ingerlanerup illuatungaanut saatinnissaa 

pingaaruteqartuulluni. 

Naalakkersuisut maanna alloriarneq una tigummassuk 

tapersinngitsoorsinnaanngilarput, Naalakkersuisut aningaasaateqarfimmik 

isumaginnittunngorniarnerat aningaasaateqarfiup nammineerluni 

kaaviiaartitsinerulerluni iluanaaruteqartarlunilu ingerlalernissaata tungaanut.  

Taamak oqaaseqarlunga Inuit Ataqatigiit sinnerlugit ataatsimiititaliamut 

susassaqartumut aappassaaneerneqarnissaannut ingerlateqqipparput. 

Qujanaq. 

 

 


